
ლეტერატოს მოსწავლეების ჟურნალი

matrica

2022|  N6

ელექტრონული ჟურნალი ახალი თაობისათვის

ინტერვიუ

ალექსი პეტრიაშვილთან

საავტორო სვეტი

ორობითი
ვასკვლავი - 
ომის კრიტიკა

რეცენზია

MR NOBODY

ფასეულობათა ომი -
 უკრაინა და რუსეთი

აქტუალური თემა

ინსპირაციული ისტორია

ვილი ბრანდტი



matrica

საავტორო სვეტი / ალასკა პოპიაშვილი (X კლასი)

რეცენზია / ლიზა შენგელია (XI კლასი)

თინეიჯერის ხმა / ანი იაკობიძე (X კლასი)

 თავისუფალი რუბრიკა / ნიტა კვირიკაძე (XI კლასი)



რედაქტორისგან

ტასო ჯინჭარაძე

სამყაროს დღევანდელმა მოვლენებმა ჩვენზეც
ძალიან დიდი გავლენა იქონია, განვიცდით და
გვაწუხებს ის ფაქტი, რომ თითქოსდა
განვითარებულ საუკუნეში, როდესაც უკეთეს
ადამიანებად მიგვაჩნდა კაცობრიობა, ასეთ
აგრესიას და ფუნდამენტური უფლებების
დარღვევას აქვს ადგილი. ეს ომი, რომელსაც
რუსეთი უკრაინის წინააღმდეგ ახორციელებს,  
ჩვენი ერისთვის ძალიან ახლობელია. საბჭოთა
კავშირის დროინდელ ტკივილს არ შევეხები. მე
მხოლოდ ისტორიები ვიცი იმ აგრესიაზე. მაგრამ
აი უფრო ახალი - 2008 წლის ომის - დროს ჩვენი
რედკოლეგიის ყველა წევრი უკვე ითვლებოდა
საქართველოს მოქალაქედ. ჩვენი თაობაც
მოესწრო განსაცდელს რუსეთის მხრიდან,
მაგრამ იმედი მაინც გვქონდა, რომ იგივე
აგრესიას სხვისი შვილი და მშობელი აღარ  
გამოცდიდა საკუთარ თავზე. შეიძლება ითქვას,
ეს სულელური ოპტიმიზმიც კი იყო, იქიდან
გამომდინარე, რომ ჩვენ კარგად ვიცნობთ ამ
ოკუპანტს, ჩვენ ზუსტად ვიცით მისი მისწრაფება
და მოტივი.

დღევანდელი რეალობა თინეიჯერებისთვისაც
დიდი სტრესია და ამ ნომრით შევეცადეთ ჩვენი
დარდი და ემოციები გაგვეზიარებინა ჩვენი
მკითხველისთვის. სტატიებში ვსაუბრობთ
რუსეთის და უკრაინის განსხვავებულ
იდეოლოგიებზე. საინტერესო ინტერვიუ
ჩავწერეთ ალექსი პეტრიაშვილთან, რომელიც
ამომწურავად გვესაუბრა დღევანდელი
მოვლენების შესახებ, იმ  საფრთხეზე, რომელიც
საქართველოსკენაა მიმართული, რუსეთ-
უკრაინის წარსულ ურთიერთობებზე და იმ
შესაძლო ძალაზე, რომელიც პუტინის აგრესიას
შეაჩერებს. რა თქმა უნდა, ბევრი განსხვავებული
სტატია გვაქვს სხვა ძალიან მნიშვნელოვან
თემებზეც, მაგრამ  აუცილებლად ჩავთვალეთ, ამ
ნომერში სამყაროში მიმდინარე მნიშვნელოვანი
მივლენები ჩვენი გადმოსახედიდან
გაგვეზიარებინა. 

ასევე ეს გამოცემა სავსეა სასარგებლო
რჩევებით, რეკომენდაციებით და, როგორც
ყოველთვის, დამაფიქრებელი და სასიამოვნო
საკითხებით. ჩვენ ვსაუბრობთ თვითშემეცნებაზე
და მის მნიშვნელობაზე. მოგცემთ რჩევებს, თუ
როგორ გავუმკლავდეთ შფოთვას, რომელიც
სტრესის დროს ხშირი მოვლენაა, მით უმეტეს
თინეიჯერებში. ინსპირაციად კი ნამდვილად
გმირულ საქციელს გაგაცნობთ, რომელიც
მოტივაციას გაგიჩენთ, დიდებული
საქციელისკენ გადადგათ ნაბიჯი, რადგან
ძალიან ძნელია ამ საზოგადოებაში იყო
გამბედავი. მარტივად რომ ავხსნა, ყოველ
ნომერში ვცდილობთ, ჩვენი არსების პატარა
ნაწილი ჩავდოთ და თინეიჯერებს პოზიტიური
ქმედებისკენ ვუბიძგოთ. ამ ნომრის მთავარი
მიზანი კი უკრაინის გვერდში დგომა და
ობიექტური ინფორმაციის გაზიარებაა.



საავტორო სვეტი 

ვარსკვლავები, პლანეტები და სხვა ციური სხეულები
უკიდეგანო, ჩვენთვის ხელმიუწვდომელ, ლურჯ და
ცარიელ სივრცეში ცეკვავენ. ვარსკვლავები
მოგზაურობენ გალაქტიკების ირგვლივ და ზოგჯერ
მასიური ვარსკვლავი იპყრობს გამვლელს და ქმნის
ვარსკვლავთა წყვილს, ორობით ვარსკვლავს. ეს
ისეთივე იშვიათი მოვლენაა, როგორც ომი XXI
საუკუნეში. დამპყრობელი და დაპყრობილი
ვარსკვლავი ერთად ვითარდება, მაგრამ არა
იდენტურად. ორობითი ვარსკვლავის ერთ-ერთი
წარმომადგენელია რუსეთი, რომელიც 2022 წლის 24
თებერვალს შეიჭრა ვარსკვლავის მეორე
წარმომადგენელ უკრაინაში და დაიწყო სარაკეტო
შეტევები. რუსეთი და უკრაინა იდენტურ დონეზე იყო
საბჭოთა კავშირის შემადგენლობაში ყოფნის დროს,
თუმცა დაშლის შემდეგ გამოეყო ერთმანეთს, მაგრამ
მათი ძირეული კულტურული მსგავსება დღემდე
წარუშლელია. ამის მთავარი მიზეზი ისაა, რომ
სტალინმა, როგორც ლენინის იდეების
გამგრძელებელმა, 1932 წელს დაიწყო უკრაინული
კულტურის რუსული გენოციდი. მან დაფინანსება
მოუხსნა უკრაინული ენის გავრცელებას
საზღვარგარეთ, შეწყდა საგანმანათლებლო
საქმიანობები უკრაინულ ენაზე. სტალინმა დაიწყო
შეტევები უკრაინული ელიტის წარმომადგენლებზე,
რათა არ მომხდარიყო პროპაგანდის პრევენცია
ხალხზე.

თუ ორ სინათლის წერტილს, რუსეთს და უკრაინას
ტელესკოპით შევხედავთ, მათ უკან დავინახავთ სხვა
სივრცეში მოფარფატე ვარსკვლავებს, როგორც ორ
ნაწილად გაყოფილ სამყაროს. ისინი ბევრად შორს
არიან ერთმანეთისგან, მაგრამ მაინც ახდენენ
გავლენას, როგორც ორ ქვეყანას შორის ომი, დანარჩენ
სამყაროზე. ისინი ერთმანეთის სივრცეში არ იჭრებიან,
მაგრამ ცდილობენ დახმარებას ქვეყნის
ფასეულობებისა და ეროვნული ინტერესებიდან
გამომდინარე. 

დაპირისპირება ქვეყნებს შორის პირდაპირ ეფუძნება
ადამიანებს, ანუ უფლებამოსილ სუბიექტებს,
რომლებსაც გააჩნიათ მორალი, რაც განაპირობებს
სამოქალაქო თუ სამხედრო პირების მშვიდობას არა თუ
მის, არამედ მოწინააღმდეგის ქვეყანაშიც. ამას არა
მარტო მორალი და ადამიანური ბუნება, არამედ
კანონებიც განსაზღვრავს, რაზეც ორი ბანაკი დაობს.
თანამედროვე ომის თეორიის დებატები
მიმდინარეობს ტრადიციონალისტებს და 

რევიზიონისტებს შორის. ტრადიციონალისტები
მიიჩნევენ, რომ სახელმწიფოებს აქვთ უფლება ომში
წავიდნენ მხოლოდ ეროვნული თავდაცვისთვის, სხვა
სახელმწიფოების დასაცავად ან ჩაერიონ, რათა
თავიდან აიცილონ დანაშაულები, რომლებიც შოკში
აგდებს კაცობრიობის მორალურ სინდისს. სამოქალაქო
პირები არ უნდა იყვნენ კონკრეტული სამიზნე ომში,
მაგრამ ყველა მებრძოლს, მორალურად ნებადართული
აქვს იყოს ერთმანეთის სამიზნე, მაშინაც კი, როდესაც
ეს მოსალოდნელ ზიანს აყენებს ზოგიერთ
სამოქალაქო პირს. 

რევიზიონისტები კი ამტკიცებენ, რომ არასწორი
მიზნებისთვის მებრძოლი მეომრები ვერაფერს
აკეთებენ სწორად, გარდა იარაღის დაყრისა. მათ
უმეტესობას კი სჯერა, რომ როდესაც მორალურად და
კანონიერად აკრძალულს ეჯახები, პიროვნებამ უნდა
დაიცვას საკუთარი სინდისი და არა კანონი.

მაგრამ მოქმედებს თუ არა მორალი იარაღის გასროლის
შემდეგ? როდესაც აძლევ საკუთარ თავს უფლებას
გადააბიჯო შენივე მორალურ და პრინციპულ იდეებს,
როდესაც გაძლევენ ბრძანებას და ერთადერთი რაც
გრჩება, არის მისი აღსრულება. ბავშვს არ სჭირდება
ლაპარაკი ისწავლოს იმისთვის, რომ ლაპარაკი ესმოდეს,
ასევე არ გვჭირდება ვიცოდეთ ომის კანონები იმისათვის,
რომ მორალურად სწორად ვიმოქმედოთ, მაგრამ მორალი
ხომ ყველასთვის განსხვავებულია და მაშინ სად ვეძებოთ
ჭეშმარიტება? თუ ჭეშმარიტების გასაღებს ხის უჯრაში
ვეძებთ, სადაც ათობით ძველი გასაღებია, მაშინ უნდა
ვიმოქმედოთ კანონის დაცვით.

ორობითი ვარსკვლავი -
ომის კრიტიკა

ტრადიციული სამართლიანი ომის თეორია განმარტავს ომის დასაშვებად საკმარის პრინციპებს.  უფლებამოსილი
პირის მიზანია, მიაღწიოს სამართლიან მიზანს, ანუ გადადგას ნაბიჯი ქვეყნის ერთპიროვნული წარმატებისთვის,
მაგრამ იმ პირობით, რომ არ არსებობს სხვა ნაკლებად მავნე გზა მიზნის მისაღწევად. მაშასადამე,
ტრადიციონალიტების კანონები ემყარება ისტორიას. ისტორიაში კი იშვიათია დიპლომატიური გზებით
ჩამოშორებული ომის საფრთხე.



საავტორო სვეტი 

ალასკა პოპიაშვილი

ომში აუცილებელია საფრთხის მინიმალიზაცია, უნდა
იყოს გამოყენებული ყველაზე ნაკლებად მავნე
საშუალება. მინიმალიზაციის ნაცვლად კი რუსეთი
იყენებს ვაკუუმურ და კასეტურ ბომბებს უკრაინის
დასაბომბად. ვაკუუმური ბომბი აკრძალულია, რადგან
აფეთქება დიდ მანძილზე ვრცელდება, ნაკლებ დროში,
მაგრამ ის ხანგრძლივად მოქმედებს. ასეთი სახის
ასაფეთქებელი საშუალებები აფეთქების
სიმძლავრისთვის მოიხმარენ ჟანგბადს, რაც
ტემპერატურას წევს და ადამიანებს ფერფლად აქცევს.
ამ ბომბების გამოყენება კი დასახლებულ ადგილებში
ხდება, რომლის ახლო-მახლოდ არ არის არანაირი
სამხედრო დაწესებულებები. 

რუსეთი გვაუწყებს, რომ უკრაინაზე შეტევა არის
მხოლოდ და მხოლოდ თავდაცვის საშუალება, რაც
კანონიერად მართებულია. რა არის პუტინის ქიმერა?
მის მიზანს და სურვილებს ხომ დიდი ხანია ფარდა
აეხადა. ბატონობის და პირველობის ფარული
სურვილის მძაფრი გამოხატულება ომში გადაიზარდა.
როგორც ყოველთვის, რუსეთის მთავარი მიზანი იმ
ქვეყნის კულტურული ფასეულობების განადგურება
იყო, რომლებიც მუდმივად მყარად დგანან ფეხზე.
მაგრამ დავუშვათ, რომ პუტინის ყველა ეჭვი
საფუძვლიანია და მისი გადაწყვეტილება, არა
მხოლოდ მისი პარანოიდული ფიქრების, არამედ იმ
მოსიარულე ხმების შედეგია, რაც მუდმივად დადის,
ვითარდება და იქცევს გარკვეული ადამიანების
ყურადღებას. ის ნამდვილად ხედავს საფრთხეს
უკრაინაში, მათ თავისუფლებისკენ მისწრაფებაში და
მის უკან მდგომ ევროპის ქვეყანათა კავშირში. მაგრამ
ამართლებს მიზანი საშუალებას? არის თუ არა
სისხლისღვრა ერთადერთი გამოსავალი საკუთარი
იდეოლოგიის დაცვისთვის? 

რუსეთის იმპერია მუდამ ცდილობდა საკუთარი
გავლენების გაძლიერებას. შემდგომ, რუსული
სოციალისტური იდეოლოგიის მიზანი საბჭოთა
კავშირის ეპოქაში იყო ერთპიროვნული ძალაუფლება
სხვა მსგავსი იდეოლოგიის ქვეყნებს შორის, რაც
დღევანდელ სამყაროში უკვე აღარაფერს ნიშნავს.
ცხადია, რუსეთმა ნელ-ნელა დაკარგა მსოფლიოში
ერთ-ერთი მთავარი მოთამაშის სტატუსი. ამიტომ
ტრადიციონალისტების თეორია ომის დასაშვებ
პრინციპებზე სრულიად მოიცავს ამ თემას, რადგან
მათი შეხედულებით,  რუსეთისთვის არ არსებობს სხვა
ნაკლებად მავნე გზა მიზნის მისაღწევად და
ჰეგემონიის დასაბრუნებლად.

რუსეთის ისტორიიდან გამომდინარე, მოსახლეობა
თავს არასოდეს მიიჩნევდა ევროპის ნაწილად.
რუსეთის პირველმა იმპერატორმა, პეტრე I-მა, სცადა
ქვეყანა ევროპისკენ შემოეტრიალებინა, მაგრამ ეს
ბოლომდე არასოდეს მომხდარა. რუსული იდეოლოგია
მკვეთრად ეწინააღმდეგება დასავლეთ ევროპის
ლიბერალურ შეხედულებებს, ხოლო ლიბერალიზმი
განვითარებულ სახელმწიფოებში აღიარებული
იდეოლოგიაა. ნებისმიერი იდეოლოგიური
შეხედულება, იქნება ეს კარგი თუ ცუდი, მაგრამ
ხალხის მიერ აღიარებული, იწყებს დედამიწის
გარშემო მანტოსავით შეფუთვას, როგორც ოზონის შრე.
ის ზიანდება, წყდება ბადე, მაგრამ პირველსახეს მაინც
უბრუნდება. მოვლენები უცნაურად ვითარდება.
რუსეთის გეგმა ომის დასრულების თაობაზე
სახიფათოდ საეჭვოა, რადგან მათი მოლოდინები არ
მართლდება და ხალხი იბრძვის თავისუფლებისთვის,
რადგან ამ სამყაროში ერთ-ერთი ყველაზე
მნიშვნელოვანი ცნება არის თავისუფლება. 

გამარჯვების თუ დამარცხების ბლოკის გახსნისთვის
საჭიროა ფაზლი დავშალოთ, დავაცალკევოთ,
წარმოვიდგინოთ საერთო სურათი და შევეცადოთ მის
თავიდან აწყობას. საბოლოოდ, მოვიღებთ
სამგანზომილებიან ფიგურას და არა
ორგანზომილებიან სურათს. პროგნოზირება იმისა, თუ
რა როგორ დამთავრება, ან ის თუ ვინ გაიმარჯვებს, ჯერ
ბუნდოვანია. ნაადრევი დასკვნების გამოტანისგან
თავს შევიკავებ, რადგან ბოლოს რეალური ფიგურის
მაგივრად არ მივიღოთ დამახინჯებული სტრუქტურა,
როგორც დასასრულამდე მისული ფაზლი ერთი
დაკარგული ნაწილით. თუმცა ცხადია, მთელი
თავისუფალი სამყარო ვიმედოვნებთ, რომ უკრაინა
გაიმარჯვებს.



აქტუალური თემააქტუალური თემა

ბავშვობიდან ჩვენი თაობის უმეტესობისთვის “რუსული
მენტალიტეტი” სულ უარყოფითს უკავშირდებოდა,
იქნებოდა ეს ბიჭები, რომლებიც “ქუჩურ გარჩევებში”
იღებდნენ მონაწილეობას თუ მოხუცები, ვინც
ახალგაზრდობას ზღუდავდა. დღევანდელი
მოვლენებიდან გამომდინარე, ბევრი კითხვა ისმევა
სოციალურ მედიაში, რეალობაში, ან თუნდაც
გაზეთებში: რა არის რუსეთსად ა უკრაინის შორის
კონფლიქტის გამომწვევი მიზეზი და რატომ არსებობს
პირდაპირი პარალელი რუსულსა და ცუდს შორის.

უკრაინა-რუსეთის ურთიერთობებს დიდი ისტორია
აქვთ. რუსეთის იმპერიალისტური მოტივები არ
შეჩერებულა საბჭოთა კავშირის დაშლის შემდეგ.
საბჭოთა კავშირიდან თავის დაღწევის შემდეგ უკრაინა
მაინც არ იყო თავისუფალი. ქვეყანა ხშირად ექცეოდა
რუსეთის ჩრდილის ქვეშ, მაგრამ ამავდროულად იყო
მუდმივად ვესტერნიზაციის მცდელობებში. 2014-ში
ყირიმის ანექსიით დაწყებული კონფლიქტი დღემდე
გრძელდება და მან სამყაროს დაანახა რუსეთის
საზარელი სახე. 

რუსეთი ცდილობს უკრაინისა და ძველი საბჭოთა
კავშირის ქვეყნების სათავეში იდგეს და არ
მოაპოვებინოს მათ ნამდვილი თავისუფლება.
იმპერიალიზმის - ისეთი სახელმწიფო პოლიტიკის
გატარებით, რომელიც მდგომარეობს სხვა
სახელმწიფოებისა და ხალხის დაპყრობის, ან მინიმუმ
მათი საკუთარი გავლენის ქვეშ მოქცევის მცდელობაში
საკუთარი ინტერესების შესაბამისად - რუსეთი
უპირისპირდება უკრაინას და მისი თავისუფლების
იდეას. 

იმპერიალიზმი იმ მენტალობის ნაყოფია, სადაც
არსებობს ბუნებრივი იერარქია, „დიდი“ და „მცირე“
ერები და ერთი ინდივიდი იდეის წინაშე უსუსური და
უმნიშვნელოა. 

შეუძლებელია ვისაუბროთ ამ ომზე ვლადიმერ პუტინის
ხსენების გარეშე. ბევრი კითხვა ისმის თუ რატომ
შეუტია რუსეთმა უკრაინას, როდესაც არც ერთი
რაციონალური მიზეზი არ არსებობდა. ნატოს
გაფართოება აღმოსავლეთით, რა თქმა უნდა, არ
ნიშნავს რუსეთზე თავდასხმის სურვილს. 

სწორედ ვლადიმერ პუტინის ფანტაზია იყო მიზეზი,
სადაც ვლადიმერ პუტინი არის მეფე, დანარჩენი
სამყარო კი - მისი მოსამსახურეები. ეს არის
სინამდვილეში „დიდი რუსეთის“ იდეა. ამ მიზნის
მისაღწევად კი ვლადიმერ პუტინს არამხოლოდ
საბჭოთა კავშირის დაბრუნება სურს, არამედ
ლიბერალიზმის და მისი მიმდევრების განადგურებაც,
რადგან ლიბერალიზმი გამორიცხავს ვინმეს
ბატონობას ნებისმიერ ადამიანზე.

ლიბერალიზმი, როგორც ასეთი, ჩვენი კულტურისთვის
უცხო ფენომენად დიდი ხნის განმავლობაში
ითვლებოდა. ლიბერალიზმი ისეთი პოლიტიკური
ფილოსოფიაა, რომელიც პრიორიტეტს ინდივიდთა
პირადი უფლებებისა და თავისუფლებების
უზრუნველყოფას ანიჭებს. სწორედ ადამიანის
დაყენება ყველაფერზე მაღლა იყო შოკისმომგვრელი
საბჭოთა კავშირის ქვეყნებისთვის, და უჩვეულო მათ
შორის ჩვენი კულტურისათვისაც.

ფასეულობათა ომი -

 უკრაინა და რუსეთი



აქტუალურიაქტუალური

თემათემა

რუსეთის ამხელა ზეწოლის მიუხედავად
უკრაინა შეიცვალა და მოახერხა პუტინის ასეთი
მძაფრი რეაქცია გამოეწვია. უკრაინა მიიწევს
ლიბერალური დემოკრატიისკენ და რუსეთს
კარგად აქვს გააზრებული, რომ, თუ უკრაინა
ნატო-ში გაწევრიანდება, ეს სრული
თავისუფლების მოპოვებას ნიშნავს და აი ეს
არის ნამდვილი საფრთხე, რომლის თავიდან
არიდების მიზნით რუსეთი ყველანაირ რესურსს
მიმართავს.

მაგრამ როგორია ეს ომი უკრაინისთვის?
უკრაინისთვის  იგი არ არის ძალაუფლებათა
თამაში. ყოველდღიურად იხოცებიან უსუსური
ბავშვები, ქალები და კაცები. ამის მიუხედავად
უკრაინა არ კარგავს იმედს. იმედს იმისა, რომ
გადარჩება და საბოლოოდ განთავისუფლდება.
ისინი ყოველდღე დგებიან და არჩევნის გარეშე
უწევთ თავისი ქვეყნის და თავიანთი თავის
თავისუფლებისთვის იბრძოლონ. არა კალმით,
როგორც ილია მოგვიწოდებდა, არამედ
იარაღით, და ეს ყველაფერი მხოლოდ იმიტომ,
რომ მათ უნდოდათ განვითარება. მათ
უნდოდათ ერთხელ და საბოლოოდ
თავისუფალნი ყოფილიყვნენ რუსეთის
კლანჭებისგან. შემიძლია საათობით ვისაუბრო
იმ ფაქტზე, თუ რამდენად უსამართლოდ და
არაადამიანურად იქცევა რუსეთი, მაგრამ ეს
ყველამ ვიცით. მხოლოდ ერთ ციტატას
შეგახსენებთ, რაც კარგი იქნებოდა, პუტინს
წაეკითხა:

„თვითონ მეფენიც, უძლეველნი, რომელთ
უმაღლეს
ამაო სოფლად არღა არის სხვა რამ დიდება,
შფოთვენ და დრტვინვენ და იტყვიან: „როდის
იქნება,
ის სამეფოცა ჩვენი იყოს?“ და აღიძვრიან
იმავ მიწისთვის, რაც დღეს თუ ხვალ თვითვე
არიან!..“

აქედან აზრის გამოტანა კი თითოეული
ჩვენთაგანის ადამიანური მოვალეობაა.

მარიამ კილაურიძე



ვილი ბრანდტი ერთ-ერთი უმნიშვნელოვანესი ფიგურა
იყო ცივი ომისა და თანამედროვე გერმანიის
ისტორიაში. ის გერმანიის სოციალურ-დემოკრატიულ
პოლიტიკაში აქტიურად იყო ჩართული, მისი
მმართველობის დროს პირველი ნაბიჯები გადაიდგა
გერმანიის გაერთიანებისკენ და გაძლიერდა ერთიანი
ევროპის იდეა, რომლის საბოლოო შედეგიც
ევროკავშირის შექმნა იყო. ომის შემდგომი
პირობებისა და იმდროინდელი საზოგადოებრივი
მენტალიტეტის გათვალისწინებით მისი მიღწევები
უფრო შთამბეჭდავადაც უნდა აღვიქვათ. ერთ-ერთი
ინსპირაციული მომენტი კი სწორედ საზარელი
ჰოლოკოსტის მონუმენტთან მოხდა. 

რთულია სიტყვებით გადმოსცე ჰოლოკოსტი, მაგრამ
უტყუარია ის, რომ იგი უდიდესი დანაშაულია, რომელიც
ადამიანს ოდესმე ჩაუდენია. ამ ფაქტთან ერთად
ცხოვრება გერმანელ ხალხს ყოველთვის მოუწევს,
მაგრამ მცირე ჟესტმაც კი შეიძლება შეამსუბუქოს ის
ტკივილი, რომელიც მსხვერპლთა ოჯახებს დღესაც
სტანჯავს. ასეთ ჟესტად შეიძლება ჩაითვალოს ვილი
ბრანდტის დაჩოქება ვარშავის გეტოს აჯანყებისთვის
მიძღვნილ მონუმენტთან.

1970 წლის 7 დეკემბერს, დასავლეთ გერმანიასა და
პოლონეთს შორის ხელშეკრულების გაფორმების
შემდეგ, ვილი ბრანდტმა მონუმენტის მონახულება
ისურვა, რომელიც მეორე მსოფლიო ომის დროს
გერმანიის ოკუპაციის წინააღმდეგ აჯანყებული
პოლონელი ებრაელებისდამი იყო მიძღვნილი.
მართალია, ამ დროისთვის, ომის დასრულების შემდეგ
25 წელი იყო გასული, მაგრამ ოკუპაციის წლები
პოლონურ ფსიქიკაში ჯერ კიდევ მკაფიოდ აისახებოდა.
ასეთი სიტუაციის გამო გერმანიის ლიდერის
ნებისმიერ საქციელს უდიდესი ზეგავლენა ექნებოდა
ებრაელ ხალხზე და გერმანიის საერთაშორისო იმიჯზე.

ვილი ბრანდტი ომის დროს პოლიტიკური
დისიდენტი და შემდეგ დევნილი იყო. ის
არასდროს უჭერდა მხარს გერმანიაში
ნაციონალ-სოციალისტების სათავეში
მოსვლას, მაგრამ მან მაინც დაიჩოქა
ნაცისტების დანაშაულის გამო, რადგან
ჰოლოკოსტი არ ყოფილა ერთი ადამიანის ან
მხოლოდ რომელიმე რადიკალური ჯგუფის
დანაშაული, ის იყო გერმანელი ერის
დანაშაული. რთულია იყო იმ ხალხის
წარმომადგენელი, რომელმაც ასეთი რამ
ჩაიდინა, მაგრამ დიდი ადამიანები და კარგი
პოლიტიკოსები ასეთ დაბრკოლებებს
უმკლავდებიან და სწორედ ასეთი იყო ვილი
ბრანდტი.

ალბათ, ამ ამბისგან რაღაც ისეთის სწავლა
შეიძლება, რომლითაც დღევანდელ
მოვლენებთან პარალელის გავლება
შეგვეძლება. ვილი ბრანდტში ვხედავთ
ადამიანს, რომელმაც საკუთარი ქვეყნის
დანაშაული დაინახა და იმის მაგივრად, რომ
ის უარეყო ან გაქცეოდა, მუხლებზე დაეცა და
თვალი გაუსწორა ამ რეალობას. ხშირად
ადამიანები პერსონალური შეცდომების
აღიარებას გავურბივართ, ასე რომ, არ არის
რთული გასაგები, თუ რატომ გვიჭირს ასე
ძალიან ჩვენი ხალხის თუ სახელმწიფოს
მიერ ჩადენილი გადაცდომების გააზრება.
უშეცდომო არავინაა, მაგრამ შენი სიძლიერე
ხომ შეცდომებთან გამკლავებაში და არა
მათგან გაქცევაში გამოიხატება. შეიძლება
ცხოვრებაში განცდილი მომენტები ბევრი
დეტალის მიღმა იყოს დამარხული, მაგრამ
ყველაფერი ხომ ელემენტარულ ადამიანურ
ემოციებამდე დადის?!

ინსპირაციული ისტორია  ვილი ბრანდტი-

დაჩი ჩხაიძე



 “Peace is something more

than the absence of war,

although some nations would

be thankful for that alone

today. A durable and equitable

peace system requires equal

development opportunities for

all nations.”

გზა თვითშემეცნებისკენ

ადამიანის მუდმივი ამოცანა საკუთარი თავის შეცნობაა, რაც არც თუ ისე მარტივი პროცესია. ყველაფერი, რაც
ჩვენ გაგვაჩნია, ადამიანისგან მოდის, ოდესღაც გამოვიგონეთ და გავიმარტივეთ ცხოვრება. ხოლო ადამიანი
არაფერია, როდესაც არ იცის საკუთარი თავი და შესაძლებლობები. ამ სტატიაში თქვენ გაეცნობით 3 ხერხს
რაც დაგეხმარებათ თვითშემეცნებაში. 

ვიმ ჰოფის მეთოდი

ვიმ ჰოფის მეთოდის სუნთქვის ვარჯიშები არის ერთ-
ერთი საუკეთესო საშუალება  კავშირი დაამყარო
საკუთარ სხეულთან და უკეთესად გაიცნო იგი. ჩვენთვის
სუნთქვა ბუნებრივი პროცესია, მაგრამ ჯერ ბოლომდე
არ აღმოგვიჩენია სუნთქვის სრული მნიშვნელობა.
წლების განმავლობაში ვიმ ჰოფმა განავითარა
უნიკალური მეთოდი, რაც ჩვენს სხეულს ოპტიმალურ
მდგომარეობაში ამყოფებს და ეხმარება მას სრული
კონტროლის შენარჩუნებაში, ყველაზე ექსტრემალურ
სიტუაციებშიც კი. ვიმ ჰოფს აქვს საკუთარი იუთუბ არხი
სადაც მსურველებს შეუძლიათ შეისწავლონ მისი
სუნთქვის სავარჯიშოები ვიდეო ვლოგების
საშუალებით. ვიდეოები არის როგორც
დამწყებებისთვის, ასევე შედარებით გაწვრთნილი
მსურველებისთვის და სავარჯიშოების დონე ნელ ნელა
რთულდება. ვიდეო გაკვეთილები მოიცავს ინტენსიურ
სუნთქვით ვარჯიშებს და ასევე სუნთქვის შეკავებას
სხვადასხვა ინტერვალებით.

ვიმ ჰოფის მეთოდი ზრდის სხეულში ჟანგბადის დონეს
და მოაქვს ბევრი სარგებელი ორგანიზმისთვის, ესენია:
მეტი ენერგია, შემცირებული სტრესი, უკეთესი ძილი,
გაძლიერებული იმუნიტეტი და ა.შ. და რაც ყველაზე
მთავარია, სუნთქვის ვარჯიშები გვეხმარება საკუთარ
სხეულთან კონტაქტის დამყარებაში და მისი
საშუალებით ვიღებთ უნიკალურ ინფორმაციას
საკუთარი თავის შესახებ, თუ რამხელა პოტენციალი
აქვს ჩვენს ორგანიზმს და როგორ მუშაობს იგი.

კითხვა და ლიტერატურა თვითშემეცნებისთვის

ვიმ ჰოფის მეთოდისგან განსხვავებული ხერხია
წიგნების კითხვა, რაც ძალიან კარგი გზაა საკუთარ თავს
ჩაუღრმავდე, კითხვები დაუსვა და ბევრი რამ ახლიდან
გაანალიზო.  

ასევე, თვითშემეცნებისთვის ერთ-ერთი საუკეთესო
წიგნია „ფეხებზე დაკიდების ნატიფი ხელოვნება“.
მიუხედავად იმ ფაქტისა, რომ ჩვენ ამ წიგნს კლასიკური
მაღალი დონის ლიტერატურად ვერ ჩავთვლით,
„ფეხებზე დაკიდების ნატიფი ხელოვნება“ არის ერთ-
ერთი იმ წიგნთაგანი, რომელიც უამრავ კითხვებს
გაგიჩენს და უამრავ პასუხებს გაპოვნინებს.  წიგნში
საუბარია იმაზე, თუ რამდენ დროს ვკარგავთ
მეორეხარისხოვან პრობლემებზე ფიქრით და რამდენი
ენერგია მიაქვს ნერვიულობას იმ საკითხებზე,
რომელთა შეცვლაც ჩვენი კონტროლის მიღმაა.

ამ წიგნის კითხვის დროს ჩვენ გვიჩნდება კითხვები
საკუთარი ღირებულებების შესახებ, თუ რაზე ღირს
ნერვიულობა და რაზე არა. ამ თემის დამუშავების
შედეგად თქვენ გაიგებთ მეტს საკუთარი
პრიორიტეტებისა და ღირებულებების შესახებ,  თუ
რა არის თქვენთვის მნიშვნელოვანი და რა -
მეორეხარისხოვანი. ამ წიგნში თავმოყრილია
უამრავი ფუნდამენტალური ცხოვრებისეული საკითხი
რაზე ფიქრიც ყველა ადამიანისთვის აუცილებელია
და აქ შეხვდებით უამრავ რეალურ მაგალითს
თითოეული თემის შესახებ. 

წიგნების კითხვა გვეხმარება მხატვრულ
ლიტერატურაში მომხდარი ამბების საკუთარ
ცხოვრებაში გადმოტანაში და გვიჩენს უამრავ
კითხვას ცხოვრების და მის მიმართ ჩვენი
დამოკიდებულებების შესახებ. ეს კი საკუთარი თავის
გაცნობის საუკეთესო გზაა. ლიტერატურაში
მომხდარი ამბები საშუალებას გვაძლევს გავავლოთ
პარალელები რეალურ ცხოვრებასა და წიგნს შორის,
საკუთარ თავსა და პერსონაჟებს შორის, და
გადავაფასოთ უამრავი რამ ჩვენს ცხოვრებაში.

ზოგადად ლიტერატურის კითხვა უამრავ საკითხზე
დაგაფიქრებთ. თუ გსურთ, რომ საკუთარ თავთან
ღრმა კავშირი დაამყაროთ, გადაალაგოთ თქვენი
პრიორიტეტები და ჩაუღრმავდეთ საკუთარ
ღირებულებებს, წიგნების კითხვა საუკეთესო
გამოსავალია.

ფსიქოთერაპია 

ასევე შეიძლება ერთ-ერთ ყველაზე მნიშვნელოვან
ხერხადაც ჩაითვალოს ფსიქოთერაპევტთან ვიზიტები.
თერაპია არის თვითშემეცნებისა და საკუთარ თავში
მეტის ძიების პროცესი. ჩვენში ყოველდღიურად
უამრავი ემოცია იყრის თავს,  თერაპიის წყალობით კი
საშუალება გვეძლევა გავიაზროთ საკუთარი ემოციები:
რატომ გაგვაჩნია ესა თუ ის გრძნობა და როგორ
გავუმკლავდეთ მათ.  ეს არის პროცესი, რაც ყველაზე
კარგად დაგეხმარება შენს თავთან  განმარტოებასა და
ახლის აღმოჩენაში. პირადი გამოცდილებიდან
შემიძლია ვთქვა, რომ ფსიქოთერაპიამ მაგრძნობინა თუ
როგორი უსაზღვრო ვარ და რამხელა პოტენციალი
არსებობს ჩემში, აღმოვაჩინე უამრავი რამ, რაც
დამეხმარა საკუთარი თავის სიყვარულსა და უკეთ
შეცნობაში.  ცხოვრების ხიბლიც ხომ იმაშია, რომ
საკუთარ თავს ჩაუღრმავდე და გაიაზრო შენი არსება,
ხოლო ყველასთვის, ვისაც სურს  თვითშემეცნება,
თერაპია ერთ-ერთი საუკეთესო გამოსავალია.

თათა ბობოხიძე

ალექსი

პეტრიაშვილთან

ალექსი პეტრიაშვილი დიპლომატი, პოლიტიკური
მიმომხილველი და საერთაშორისო პოლიტიკის
მკვლევარია. იგი გახლდათ საქართველოს სახელმწიფო
მინისტრი ევროპულ და ევროატლანტიკურ
სტრუქტურებში ინტეგრაციის საკითხებში, მანამდე კი
საქართველოს საგანგებო და სრულუფლებიანი ელჩი
თურქმენეთსა და ავღანეთის ისლამურ რესპუბლიკაში.

როგორ შეაფასებდით რუსეთის აგრესიას უკრაინის
წინააღმდეგ? გვიამბეთ ამ ომის კონტექსტზე.
 
ეს არის აგრესია, რომელის მსგავსიც არ მომხდარა
მეორე მსოფლიო ომის შემდეგ. რუსების მოლოდინი იყო,
რომ ისინი სამ დღეში დაასრულებდნენ ამ ოპერაციას,
მოახდენდნენ უკრაინის დემილიტარიზაციას და
„დენაციფიკაციას“. თუმცა პუტინის არასწორად
გათვლილი გეგმა ჩავარდა და ჩვენ ამას პირველივე
დღიდან ვამბობდით. უკრაინელი ერის შემართება,
შეიარაღებული ძალების მზადყოფნა და სხვა ყველა
დანაყოფის მობილიზება გვაძლევდა იმის საფუძველს,
გვეფიქრა, რომ უკრაინა აუცილებლად გაიმარჯვებს.
ძალზე საინტერესო მოვლენების შემსწრენი ვართ: 1.
იმსხვრევა მითი პუტინის ყოვლისშემძლეობაზე 2.
იმსხვრევა მითი მსოფლიოში სიდიდით და სიძლიერით
მეორე არმიაზე და ჩვენ ვხედავთ დემორალიზებულ და
ჩამოშლილ რუსულ არმიას. და 3. რაც რუსეთისთვის
არასასიამოვნო მოულოდნელობა იყო არის ის, რომ
დასავლეთმა მიიღო გადაწყვეტილება უკრაინისთვის
მიეწოდებინა შეიარაღება, რომელზეც მე ვიტყოდი, რომ
დაგვიანებული, მაგრამ ძალიან საჭირო ნაბიჯი გახლდათ.
 

როგორ წარმოგიდგენიათ ომის ახლო მომავალი?
თქვენი აზრით იქნება თუ არა შედეგიანი
მოლაპარაკება და რამდენ ხანს გაგრძელდება ომი?
 
უახლოესი კვირების მანძილზე ჩვენ ვიხილავთ
სერიოზულ გარდატეხას. სიმართლე გითხრათ მე არ
მაქვს დიდი მოლოდინი მოლაპარაკებებისგან. მესმის,
რომ უკრაინელებს სჭირდებათ მშვიდობის დამყარება
თავიანთ ქვეყანაში, მაგრამ ძალიან პრინციპულები
არიან და მათი პოზიციები კიდევ უფრო მტკიცე ხდება.
თავად პუტინსაც არ სურს სწრაფი შეთანხმების დადება,
რადგან მას აქვს იმედი, რომ რაიმე შედეგს მიაღწევს: ან
მარიუპოლს ან ხარკოვს აიღებს და ამით წარსდგება
საზოგადოების წინაშე. მაგრამ რეალური შეფასებებით ეს
წარმოუდგენელია. რამდენიმე თვე აუცილებლად
გასტანს ეს ომი, მანამ სანამ რუსული მხარეს არ
შეეტყობა შეტევითი პოტენციალის შესუსტება და
ჩამოშლა.

საზოგადოებაში შიშს იწვევს იმის მოლოდინი, რომ
უკრაინის შემდეგ რუსეთის სამიზნე ჩვენ ვართ.
რამდენად რეალურად მიგაჩნიათ ეს მოლოდინი?
 
ეს საფრთხე ძალიან სერიოზულია. პუტინს აქვს
მოლოდინი, რომ უკრაინაში სიტუაციის სათავისოდ
განვითარების შემთხვევაში, ის აუცილებლად
შეეცდება საქართველოში და მოლდოვაში მისთვის
სასარგებლო პოლიტიკური დღის წესრიგის
დამკვიდრებას. რაც შეეხება შიშს: თანამედროვე
სამყაროში ძალიან სერიოზულად მუშაობს
პროპაგანდა. ამ ალტერნატივის დანერგვა და
არჩევანის გაკეთება თავისუფლებასა და მშვიდობას
შორის არის ძალიან მავნებლური. იმიტომ, რომ
თავისუფლებასთან ვერ მოვა ვერც მშვიდობა და ვერც
ვერაფერი სხვა. ამ თავისუფლებას სჭირდება ბრძოლა.
აუცილებელია ყველაფერი გავაკეთოთ იმისთვის, რომ
რუსეთი უკრაინაში დამარცხდეს, შევეწყოთ და
მაქსიმალურად დავეხმაროთ უკრაინას და
ჩამოინგრეს პუტინის რეჟიმი, რაც თავისთავად
შეამცირებს საფრთხეს ჩვენი ქვეყნის მიმართ. ეს
იქნება სწორი არჩევანი და სწორი გზა ჩვენი
ქვეყნისთვის მომავალში. სწორედ ამ გზავნილით
უნდა იყოს აღჭურვილი საქართველოს ხელისუფლება.
 

რა პოზიცია უნდა ეჭიროს საქართველოს ამ ომში?
 
2000-ზე მეტი ქართველი მებრძოლია უკრაინაში. ჩვენ
შეძლებისდაგვარად ყველა არსებული
საშუალებებით ვუჭერთ მხარს უკრაინას.
გულსატკენია, რომ საქართველოს ხელისუფლებას არ
შეუძლია, ხმამაღლა ყველაფერს დაარქვას თავისი
სახელი, რომ ოკუპანტი - ოკუპანტია, რომ
საერთაშორისო დანაშაული და სისასტიკე
ჩადენილია ოკუპანტების ხელით. ამ ყველაფერს
უნდა დაერქვას თავისი სახელი და თუ მთელი
ცივილიზებული სამყარო ღიად და პრინციპულად
არქმევს სახელს, საქართველოს ხელისუფლებასაც
უნდა შეეძლოს, მიუხედავად არსებული
სირთულეებისა და საფრთხეებისა, რომელიც მე
მესმის და გასაგებია. მაგრამ აუცილებელია
საქართველო იყოს სიმართლის, განვითარების და
თავისუფლების მხარეს.

რა არის ის ძალა და სწორი პოლიტიკა რაც
შეაჩერებს რუსეთს და გადაარჩენს უკრაინას?
 
პირველი და უმთავრესი არის უკრაინელი ხალხის
ძალა. მეორე არის საერთაშორისო პარტნიორების
მხრიდან დროული და ეფექტური შეიარაღების
მიწოდება, ამასთანავე მზარდი და მტკიცე
მხარდაჭერა. ასევე აუცილებელია, რუსეთში მოხდეს
მენტალური რევოლუცია, რომ დაიწყოს ძვრები
დემოკრატიის მიმართულებით. ამ ყველაფრის
ერთობლიობამ უნდა გადატეხოს პუტინის რეჟიმი და
გაამარჯვებინოს უკრაინას.
 

ინტერვიუ მოამზადა
სანდრო ორთოიძემ

სასარგებლო 

რჩევები
შფოთვა ადამიანისთვის სტრესის განცდის შემდეგ ბუნებრივი და თანდაყოლილი მდგომარეობაა. ამ დროს ჩვენი
ფსიქიკა განიცდის დისკომფორტს, რის შედეგადაც ვკარგავთ საკუთარ თავს, ხოლო შფოთვა მცირე დოზით
ადეკვატურობასაც გვაკარგვინებს. შფოთვის უმთავრესი მიზეზი შიშია. შიში კი ემოციაა, რომელიც თითოეული
ჩვენგანისთვის ბუნებრივი რამაა. სწორედ შიშია ჩვენი ქცევების მაკონტროლებელი ძალა, რომელიც თვითგადარჩენის
ინსტინქტიდან მოდის. იგი საფრთხის შეგრძნებისას ვლინდება. მაგრამ არსებობს ირაციონალური შიშები, რომელსაც
რეალობასთან ხშირად საერთო არაფერი აქვს. და სწორედ ისინი იწვევენ შფოთვას. საჯარო გამოსვლის შიში,
სერიოზული გადაწყვეტილების მიღების ან გამოცდისას ირაციონალური ფიქრებისგან გამოწვეული შიშები შფოთვებს
იწვევენ. 

შფოთვა ძირითადად პროეცირებულია წარსულსა და
მომავალზე, მაგალითად: წარსულში ჩადენილ შეცდომებზე
ფიქრი „რა კარგი იქნებოდა, ეს რომ ასე არ მომხდარიყო“;
სამომავლო გეგმებზე ღელვა და შიში: რა იქნება, შევძლებთ
თუ არა, ჩვენს მიზნებს მივაღწიოთ? შფოთვის მიზეზი
უმეტეს ილად ცნობიერის მიღმა დგას. შფოთვა შეგვიძლია
განვიხილოთ როგორც შედგენილი ემოცია, რომელიც ასე
ფორმირდება: შიში + სევდა + დანაშაულის შეგრძნება +
სირცხვილი. ბავშვებში და მოზარდებში უკონტროლო
შფოთვამ შესაძლოა ხელი შეუშალოს მათ ყოველდღიურ
საქმიანობას და თავი აარიდონ თანატოლებთან ან ოჯახის
წევრებთან ურთიერთობას. მოზარდებში შფოთვის
სიმპტომები შეიძლება მოიცავდეს ნერვიულობას,
მორცხვობას, იზოლირებულობას და ბევრი რამისგან თავის
არიდებას. ანალოგიურად, მოზარდებში შფოთვამ შეიძლება
გამოიწვიოს უჩვეულო ქცევები: სკოლაში ცუდად სწავლა,
სოციალურ ღონისძიებებში არმონაწილეობა და  
არაჯანსაღი ცხოვრების წესი. შფოთვის გამკლავების
ყველაზე გავრცელებული მეთოდი თერაპია და
მედიკამენტებია. ეს ასევე ხელს უწყობს დეპრესიის
სიმპტომების მოგვარებასაც. ახლა კი შემოგთავაზებთ
რამდენიმე რჩევას, თუ როგორ დავძლიოთ და
გავუმკლავდეთ შფოთვას.

1. უმნიშვნელოვანესია თვალი გავუსწოროთ რეალობას.
გაანალიზება იმ საკითხისა, თუ რა არის ჩვენი შფოთვისა და
ნერვიულობის მიზეზი, დაგვეხმარება სიმშვიდის
მოპოვებაში, რაც აპრიორია შფოთვის აღმოფხვრისთვის. რა
არის ჩემი შფოთვის მიზეზი, რისი მეშინია? რა მაწუხებს
სინამდვილეში? ამ კითხვებზე პასუხი დაფიქრებას და ღრმა
ანალიზს მოითხოვს. მაგალითად, ხშირია გამოცდის წინ
ნერვიულობა. ჩვენ ამ დროს ვღელავთ სამომავლო
შედეგებზე, რომელიც ჯერ არ დამდგარა და სრულიად
ჩვენზეა დამოკიდებული. გააზრება იმისა, რომ შფოთვამ
შეიძლება სასურველი შედეგების მიღებაში უკან დაგვხიოს
დაგვეხმარება მის დაძლევაში. ამ დროს უნდა ვეცადოთ
მივიღოთ რეალობა, რომ ნერვიულობა და შფოთვა
მხოლოდ ზიანს მოგვიტანს კონკრეტულ შემთხვევაში,
გავაანალიზოთ, რომ ახლა, ამ მომენტში, ვიმყოფებით
ოთახში, გამოცდაზე, რომ ამას ვერ შეცვლი და აქ მხოლოდ
შენი მაქსიმუმი უნდა დადო, რაშიც შფოთვა ხელს
შეგიშლის. შფოთვას ნუ უპასუხებთ შფოთვით. შეეცადეთ
რეალობას პირდაპირ  შეხედოთ და იცხოვროთ აწმყოთი,
დევიზით „აქ და ახლა“.

როგორ გავუმკლავდეთ შფოთვას



შფოთვა ჩვეულებრივ თავისით არ ქრება, შეგიძლიათ ისწავლოთ მისი მართვა და იცხოვროთ ბედნიერი, ჯანსაღი
ცხოვრებით, რაც არა მხოლოდ შფოთვით მდგომარეობას, არამედ სრულიად თქვენს ცხოვრებას შეცვლის
უკეთესობისკენ.

სასარგებლო 

რჩევები

2. უნდა გვახსოვდეს, რომ ჩვენ, ადამიანებს
გაგვაჩნია უნიკალური ადაპტაციის უნარი. თუ
ჩვენი შფოთვის მიზეზი დაუძლეველი და
გამოუსწორებელია, საჭიროა გამოვიყენოთ ჩვენი
რესურსები და მივიღოთ ეს მოცემულობა.
მაგალითისთვის შეგვიძლია მოვიყვანოთ
კოვიდ-19, რომელსაც ყველა დიდი შიშითა და  
უსუსურობის განცდით შეხვდა, მაგრამ
დღესდღეობით ამ ვირუსთან ერთად გვიწევს
ცხოვრება, რომელსაც უკვე შევეგუეთ, რაც
თავიდან  ურთულესი და სრულიად
წარმოუდგენელი გვეგონა.

3. ფიზიკური აქტივობა - ცეკვა, მედიტაცია, იოგა
ხელს შეგვიწყობს შფოთვის დაძლევაში.
მოძრაობისას ადამიანი ბედნიერებას განიცდის
და იცლება ნეგატიური ინფორმაციისგან.
ცხოვრების წესის შეცვლა შეიძლება იყოს
ეფექტური გზა იმ სტრესისა და შფოთვის
განსათავისუფლებლად, რომელსაც
ყოველდღიურად ვუმკლავდებით. თქვენი
სხეულის მოვლა, ჯანსაღ აქტივობებში
მონაწილეობა და არაჯანსაღის აღმოფხვრა
ძალიან დაგეხმარებათ და უმოკლეს ვადაში
მოგცემთ შედეგს. მთავარია ნებისყოფა.

4. არტ თერაპია: ხატვა, წერა ანალოგიურად
განთავისუფლებს ნეგატივისგან. ამ დროს
ადამიანი ვიზუალიზაციას უკეთებს თავის
ემოციებს, რაც დიდ როლს თამაშობს
დამშვიდებისთვის. 

5. შფოთვის გადალახვა ხანდახან ძალზე რთულია
დახმარების გარეშე. თერაპევტთან ან
ფსიქოლოგთან შეხვედრა დაგეხმარებათ  სწორი
გზის პოვნაში, თუ როგორ დაძლიოთ შფოთვა.
პროფესიონალები გასწავლიან თქვენთვის
შესაბამის ხერხებს, რომელიც უკეთეს გზაზე
დაგაყენებთ და გაგიმარტივებთ ამა თუ იმ
საკითხის მოგვარებასა და გადალახვას.

ანა გვასალია



UNPOPULAR OPINION

მონოპოლიის მალული მხარე

სიტყვა მონოპოლია რომ გვესმის, ბევრს
პირველად სამაგიდო თამაში „მონოპოლია“
ახსენდება. ამ თამაშის მიზანია შეაგროვო
რაც შეიძლება მეტი ერთი ფერის რეგიონი.  
ერთი ფერის ყველა რეგიონის შეგროვების
შემდეგ, გექნება მონოპოლია, რის
შედეგადაც ზრდი ამ ადგილების ფასებს.
ანუ როდესაც ვინმე მოხვდება შენს
მონოპოლიაზე, მას უწევს უფრო მეტი
ფულის გადახდა. მონოპოლიის გარეშე ამ
ადგილებს ფასი თითქმის არ აქვთ. ამ
თამაშს სჭირდება საათები, რომ
საბოლოოდ დასრულდეს და
გამარჯვებული გამოცხადდეს, რაც არის
ერთ-ერთი მიზეზი, რატომაა ეს ჩემი
საყვარელი სამაგიდო თამაში. მიუხედავად
ამისა, ამ თამაშის სახელის მნიშვნელობა
სულ ცოტა ხნის წინ გავაანალიზე, რაც
სასაცილოა, რადგან თვითონ მონოპოლიის
მნიშვნელობა უკვე დიდი ხანია ვიცი. ეს
თამაში ასე ზედაპირულად ძალიან
სახალისო და უვნებელი ჩანს. მაგრამ
რეალურ ცხოვრებაში ასე არ თვლიან, იქ
საქმე ცოტა უფრო რთულადაა. 

მონოპოლია ადვილად რომ ავხსნა, ხდება
მაშინ, როდესაც მარტო ერთი კომპანია
ყიდის რაიმე პროდუქტს ან მომსახურებას
ბაზარზე, სადაც კონკურენცია არ არის.
შესაბამისად ამ პროდუქტის ან
მომსახურების ფასი მაღალია და ხარისხი -
დაბალი. ასეთ მონოპოლიას ეწოდება
სამრეწველო მონოპოლია. ეს არის ამ
ტერმინის ყველაზე გავრცელებული
განმარტება. . 

მონოპოლიებს საზოგადოებაში კარგი რეპუტაცია არ
გააჩნიათ, რაც გასაგებია, რადგან ხშირ შემთხვევაში,
ზოგიერთი მათგანი იწვევს ინფლაციას და მაღალ
ფასებს. ეს კი მომხმარებელს არ აწყობს. ამის გამო
ასეთი მონოპოლიები ბევრ ქვეყანაში
არალეგალურია. მაგრამ ბევრმა არ იცის
მონოპოლიების დადებითი მხარეები.
მონოპოლიებით მიიღწევა მასშტაბის ეკონომია,
რასაც ეძახიან საქონლის ან მომსახურების მეტი
ერთეულის წარმოებას უფრო მასშტაბურად, რაც ხელს
უწყობს საქონლის გამოშვებას შედარებით იაფად.
ასეთი პროდუქტი მომხმარებელს უფრო დაბალ
ფასებში მიეწოდება, რადგან კონკურენტულ ბაზარზე,
ერთიდაიგივე პროდუქტის წარმოება ხდება ბევრი
ბიზნესის მიერ, მაგრამ თითოეული ბიზნესი მას
შედარებით მცირე მოცულობით უშვებს, ვიდრე
მონოპოლისტი გამოუშვებდა. 

 



მარიამ რაზმაძე

UNPOPULAR OPINION

ზოგიერთი კომპანია იმდენად წარმატებულია,
რომ ისინი ავტომატურად ხდებიან
მონოპოლიები. მაგალითად GOOGLE და
MICROSOFT - ეს კომპანიები არის სუფთა
მონოპოლიის მაგალითები. სუფთა
მონოპოლიაა, სადაც რაღაც ერთ პროდუქტს
ყიდის მხოლოდ ერთი წყარო. GOOGLE-ს და
MICROSOFT-ს კონკურენტები ჰყავთ, მაგრამ ამ
ორ კომპანიას აქვს აშკარა უპირატესობა (BING-ს
თითქმის არავინ იყენებს) რადგან, ისინი
მუდმივად ვითარდებიან, იცვლებიან და მათ
კონკურენტებს არ აძლევენ ნებას, რომ
დაეწიონ. კიდევ არსებობს ბუნებრივი
მონოპოლია  - ეს ძვირადღირებული სტარტაპის
მქონე ბიზნესებს ეხება. ასეთ ინდუსტრიაში
შესვლას მოჰყვება ბევრი ბარიერი, რის გამოც
იქმნება მონოპოლიები. ასეთი მონოპოლიებია
გაზის და ელექტროენერგიის მიწოდების
ბაზრები. ასეთი მონოპოლიები არის უკეთესი
გარემოსთვისაც, რადგან ბევრ გარემოს
დამაბიძურებელ გაზის კომპანიებს, სჯობს ერთი
დამაბინძურებელი გაზის კომპანია. 

მონოპოლია შეიძლება იყოს მარტივი ან
დისკრიმინაციული. მარტივი
მონოპოლიისას პროდუქტს ერთი ფასი
ადევს, მიუხედავად მყიდველის ტიპისა.
დისკრიმინაციული მონოპოლია
პირიქითაა: კომპანია სხვადასხვა
მყიდველს სხვადასხვა ფასში აძლევს
პროდუქტს. 

ცხადია, მონოპოლია უარყოფითად
აისახება პროდუქციის ან მომსახურების
ხარისხზე და არასამართლიანია.
მონოპოლია ვერ იქნება კარგი, და მე ამას
არც ვამტკიცებ. მაგრამ მას აქვს
დადებითი მხარეებიც და მე სწორედ ამის
ჩვენება მინდოდა. 

ამის გამო წარმოების ღირებულება მეტია და ამ
პროდუქტის ფასიც იზრდება. ეს განსაკუთრებით
მნიშვნელოვანია მაღალი ფიქსირებული ხარჯების
მქონე ინდუსტრიებისთვის, მაგალითად ონკანის
წყლის და ფოლადის მწარმოებლებისთვის. როგორ
უცნაურადაც არ უნდა ჟღერდეს, მონოპოლიები ასევე  
ხელს უწყობს ინოვაციას და განვითარებას.
მონოპოლიები იღებენ დიდი რაოდენობით მოგებას,
რაც მათაც და მთლიანად ინდუსტრიასაც ეხმარება
განვითარებაში. ასეთი მონოპოლიებია, მაგალითად
ტელეკომუნიკაციების, თვითმფრინავის მწარმოებელი
და ფარმაცევტული კომპანიები. იმ მოგების გარეშე,
რომელიც მონოპოლია იძლევა, ასეთი კომპანიები ვერ
შეძლებენ სწრაფ განვითარებას და ხარისხიანი
პროდუქტის წარმოებას.



რეცენზია MR NOBODY

რამდენად თავისუფალია ადამიანი არჩევანის დროს
და რამდენად ზემოქმედებს მასზე გარესამყარო?
რომელი არჩევანია ჭეშმარიტი? ერთ სამყაროში ვართ
თუ რამდენიმეში ერთად და არც კი ვიცით? ამ
კითხვებს წამოჭრის ბელგიელი კინორეჟისორი, ჟანო
ვან დორმალი ფილმში “MR NOBODY” („ბატონი
არავინ“).

ფილმის სიუჟეტი ვითარდება 2097 წელს, სადაც
ადამიანები უსასრულოდ ცხოვრობენ, არსებობს
ტელემორიზაცია (უჯრედების უსასრულო განახლება)
და ამ სამყაროში არის მხოლოდ ერთადერთი
მოკვდავი - სახელად ნემო (ბატონი არავინ), ფილმის
მთავარი გმირი. მას არ ახსოვს თავისი წარსული და
ამიტომაც ის ხდება ამ სამყაროს რეალითი შოუს
მთავარი პერსონაჟი. განვითარებული სამყაროს
მთავარი გასართობიც ბატონი არავინ არის,
უწარსულო ადამიანი, რის გამოც ექიმები ჰიპნოზის
მეთოდით ცდილობენ მისი წარსულის გახსენებას, და
სწორედ აქ იწყება ყველაფერი.

ნემო მომავლის ცოდნით იბადება. მას არ ესმის რა
განსხვავებაა წარსულსა და მომავალს შორის. რატომ
ახსოვს ხალხს წარსული და არა მომავალი. 9 წლის
ნემო უკვე დიდი დილემის წინაშე დგას. მშობლების
განშორების შემდეგ ორი შესაძლო მომავალი ელის,
ან უნდა დარჩეს მამასთან, ან უნდა გაჰყვეს დედას
მატარებლით. სწორედ ამ მომენტამდე დადის
ფილმის სიუჟეტი. ამ მომენტის შემდეგ კი ფილმში
იკარგება ზღვარი რეალობასა და ილუზიას შორის.

რამდენი ლიანდაგიც არის, ცხოვრების გზის იმდენი
სხვადასხვა შესაძლო ვარიანტი გვაქვს, სანამ ერთს
არ ავირჩევთ! აქედან იწყება ნემოს 3 შესაძლო
ცხოვრება, ქორწილი, კარიერა… ნემო ხვდება 3
სხვადასხვა ქალს. ერთ-ერთ ვარიანტში მისი გოგონა
ელისი დეპრესიაშია და ლოგინიდან ვერ დგება. ნემო
აკეთებს ყველაფერს რაც შეუძლია. ცდილობს,
ბავშვებს არ აგრძნობინოს დედის ავადმყოფობა და
სულ მათთან იყოს. ალბათ იფიქრებთ, თუ როგორ
გაუმართლა ამ გოგონას ასეთი ადამიანი რომ ჰყავს
გვერდით,

მაგრამ ელისის დეპრესიის მიზეზი ისაა, რომ თურმე
ნემო სულაც არ ჰყვარებია და სხვა უყვარს.
ცხოვრებაში ჩვენც ელისები ვართ, მივისწრაფვით და
მივტირით იმას, რაც არ გვაქვს და არ გვჭირდება, ისე
რომ ამას ვერც ვაანალიზებთ, და არ ვაფასებთ, რაც
გვაქვს.

მეორე ქალის - ჯინის შემთხვევაში ნემო ისახავს
მიზანს თუ როგორი მანქანა ეყოლებოდა, როგორი
სახლი ექნებოდა, რამდენი შვილი ეყოლებოდა...
მაგრამ რა ხდება მიზნის მიღწევის შემდეგ? ნემო
საშინლად მოიწყენს, აღარ იცის საკუთარი ადგილი
დედამიწაზე, ვეღარ გრძნობს, რომ ცოცხალია და
ბოლოს თავის სიცოცხლეს მონეტასაც კი ანდობს. ეს
ის ცხოვრებაა, რომელიც გვიხსნის, რომ ფინანსური
წარმატება სულაც არ უდრის ბედნიერებას.

ნემოს ჭეშმარიტი სიყვარული კი ანაა, ვის გარეშეც
მის ცხოვრებას აზრი არ აქვს.  მათ ერთმანეთი 15
წლისას შეუყვარდათ, მაგრამ გარკვეული პერიოდის
შემდეგ ერთმანეთი დაკარგეს. 20 წლის განმალობაში
ნემო თავს იმის ფიქრის საშუალებასაც არ აძლევდა,
რომ ანას საბოლოოდ დაკარგავდა. ამიტომაც ისინი
ერთ დღესაც ერთმანეთს პოულობენ. ადამიანი
ყოველთვის მიაღწევს საკუთარ მიზანს, მთავარია
სჯეროდეს იმის, რასაც აკეთებს. 

ნემომ იცოდა რა ელოდა ყველა შესაძლო მომავალში,
ამიტომ იგი გაიქცა. ალბათ ბევრ ჩვენგანს გვინატრია
დროის დაბრუნება და უკვე მიღებული
გადაწყვეტილების შეცვლა, მაგრამ როდესაც იცი, რა
ხდება მომავალში, არჩევნის გაკეთება ბევრად
რთულია, ვიდრე ჩანს. არ არსებობს არასწორი გზა,
ყველა გზა სწორია. ფილმის ბოლოს ნემოს
უკანასკნელი სიტყვებია “ეს არის ჩემი ცხოვრების
უმშვენიერესი დღე.” მან მიიღო ჭეშმარიტი
გადაწყვეტილება და უკან ბრუნდება, რათა
საბოლოოდ გააკეთოს ყველაზე მნიშვნელოვანი
არჩევანი... 

საინტერესო სიუჟეტის გარდა, ეს ფილმი
მაყურებელში ფიქრის პროცესს აძლევს ბიძგს და
გვასწავლის, რომ შესაძლო მომავალიდან საუკეთესო
მხოლოდ ის არის, რომელსაც გულისგან ნაკარნახევი
გადაწყვეტილებით მივიღებთ.

ლიზა შენგელია





დაბადებიდან ადამიანებს სხვადასხვა
მოლოდინები უყალიბდებათ ჩვენდამი.
მოლოდინები, რომ ვიქნებით საუკეთესოები.
მშობლების სურვილი, რომ დავემსგავსებით მათ,
გავიზიარებთ მათ ინტერესებსა და შეხედულებებს,
ხშირად ჩვენი ცხოვრების მუდმივი თანამგზავრია.  
ბუნებრივია მშობლების სურვილი, იყო
გამორჩეული, მაგრამ არსებობს ზღვარი. ისინი არ
უნდა შეეცადონ გვაქციონ თავიანთი თავის
საუკეთესო ვერსიებად, არამედ უნდა დაგვეხმარონ
ჩვენი „მეს“ აღმოჩენასა და გაუმჯობესებაში.

გასაგებია ბავშვის სურვილიც ასიამოვნოს
უფროსებს. ხშირად სწორედ ამ მიზეზით ვიწყებთ
რაღაცების კეთებას. დროთა განმავლობაში
ყოველივე ეს ჩვენი ცხოვრების ნაწილი ხდება,
რომელზეც უარის თქმას ვერ ვახერხებთ, ნამდვილი
ინტერესების აღმოჩენის შემდეგ. ამის მიზეზი კი
შიშია. შიში იმისა, რომ ვერ გავამართლებთ
ბებიების, ბაბუებისა და მშობლების მოლოდინებს
და გავხდებით მათი იმედგაცრუება.

განა იცით რამდენ რამეში გვხევს უკან ეს შიში?
ვირჩევთ იმის კეთებას, რაც არ გვსიამოვნებს, არ
ვართ დაინტერესებულები და უხალისოდ,
ემოციების გარეშე ვასრულებთ ან არც ვასრულებთ
საქმეს. მაგალითი რომ მოვიყვანოთ, სწორედ შიში
გვაძალებს, არ ვთქვათ უარი მუსიკოსობაზე,
რომელსაც უამრავი დრო და ენერგია მიაქვს და
რომელიც სრულიად არ ჯდება ჩვენს ინტერესებში.
რატომ ვაკეთებთ ამას? დედას რომ არ ვაწყენინოთ?
იცით, საბოლოო შედეგად რას ვიღებთ? ჩვენივე
შიშებისგან გამოწვეულ წარუმატებლობას.
სურვილი იმისა, რომ მოვიპოვოთ ყველას
სიყვარული და პატივისცემა გვაკარგინებს
იდენტობას და ჩვენც აღარ მივისწრაფით რეალური
მიზნებისაკენ.

თინეიჯერის ხმა

მოლოდინების

მარწუხებში

მხოლოდ სხვისი მოლოდინები როდის გვხევს უკან,
ადამიანი ყველაზე მომთხოვნი საკუთარი
თავისადმია. ხშირად ვისახავთ მიზნებს, ვდებთ
მასში დროსა და ენერგიას და წარუმატებლობის
შემთხვევაში ვკარგავთ საკუთარი თავის რწმენას.
იმის გამო, რომ ჩვენს წარმოდგენებს ვერ
ვამართლებთ, ხშირად ვუბრაზდებით საკუთარ
თავს და ისევ და ისევ, იმედგაცრუებას ვგრძნობთ.
მოლოდინებმა შეიძლება იმდენად დაგვაბრმაოს,
რომ მცირედით სიამოვნების მიღება ვეღარ
შევძლოთ. ყველაზე მნიშვნელოვანი იმის
გააზრებაა, რომ ყოველი მცდელობა წარმატებული
იქნება ეს თუ წარუმატებელი, მნიშვნელოვანი
ნაბიჯია მიზნის მისაღწევად.

ყოველივე ამას შედეგად ჩვენი თვითშეფასების
დაქვეითება მოჰყვება. დამღლელია, როცა სულ
სხვის აზრს ველოდებით, გვჭირდება ვიღაცის
დასტური, რომ საკმარისად კარგად გვაცვია ან
კარგად გამოვიყურებით. ვწყვეტთ
გადაწყვეტილებების დამოუკიდებლად მიღებას,
რადგან არ ვენდობით საკუთარ თავებს და გვგონია,
რომ სხვისი აზრი ჩვენსაზე მეტად
მნიშვნელოვანია. ჩვენზე გაცილებით დიდ
გავლენას ახდენს ერთი უარყოფითი კომენტარი,
ვიდრე უამრავი დადებითი. იმდენად არ ვენდობით
საკუთარი თავებს, რომ ეჭვი შეგვაქვს ყოველ
კომპლიმენტში, რომელსაც ადამიანები
გვეუბნებიან და ვერ ვენდობით მათ.

სწორედ ამიტომ მუდმივად იმედგაცრუების შიშით
თუ ვიცხოვრებთ, ვერასოდეს მივიღებთ ჩვენს
ინდივიდუალურ, რეალურ სახეს. მოგვიწევს
ამოვეფაროთ სხვების სურვილებს. მუდმივად
შეგვაწუხებს, რომ საკუთარ თავს ვერ ვავლენთ,
რისი სურვილიც ყველა ადამიანის ბუნებაშია. დიდი
ტვირთი და თითქმის შეუძლებელიც კი არის
მუდმივად ყველასთვის მოსაწონები ვიყოთ.
ამიტომ ნუ შეგეშინდებათ, თუ ვიღაც „უკმაყოფილო“
დარჩება თქვენი გადაწყვეტილებებით. მთავარია
ყოველივე ეს თქვენთვის იყოს სასიკეთო და
სწორი. ჩემი რჩევაა არასოდეს შეგეშინდეთ იყოთ
ის, ვინც მართლა გინდათ და არა ის, ვინც სხვას
ენდომებოდა, რომ ყოფილიყავით.

ანი იაკობიძე

ყოველდღიურ ცხოვრებაში მრავალ კომპრომისზე
გვიწევს წასვლა მხოლოდ იმიტომ, რომ
საზოგადოების წევრები ვართ. რაც მეტი ხალხია, მეტი
ანგარიშის გაწევა გვიწევს. რაღაც გვაიძულებს უარი
ვთქვათ პირად ინტერესებზე იმისდა მიუხედავად,
რომ ცხოველური ინსტინქტი ჩვენში მოგვიწოდებს
მხოლოდ საკუთარი თავის გადარჩენაზე. ტუსაღის,
იგივე პატიმრის, დილემა ნათლად გვაჩვენებს
საზოგადოებაში თანაცხოვრების წესებს. იგი
სიმულაციური თამაშია და მოცემულობა ასეთია: ორი
მეგობარი დანაშაულის ჩადენის გამო დააკავეს.
თუმცა გამომძიებლებს არა აქვთ საკმარისი სამხილი
იმისათვის, რომ ისინი დასაჯონ, ამიტომაც აღიარებას
ელოდებიან. ორივე ბრალდებულს ცალ-ცალკე
ოთახებში ათავსებენ და ასეთ პირობას სთავაზობენ:
თუ ერთი მეგობარი მეორეს დაასმენს, იგი
განთავისუფლებული იქნება, ხოლო მეორეს მიესჯება
პატიმრობა ოცი წლით. თუ ორივე მეგობარი
ერთმანეთს დაასმენს, ისინი წავლენ ციხეში ათ-ათი
წლით. თუ ორივე დუმილს არჩევს, მაშინ მათ
მიესჯებათ პატიმრობის თითო-თითო წელი. მთელი
დილემა იმაში  მდგომარეობს, რომ ტუსაღებმა არ 

იციან, თუ რა გადაწყვეტილებას მიიღებს მათი
მეგობარი. შესაბამისად ისინი წყვეტენ, ენდონ თუ არა
ერთმანეთს. ერთი შეხედვით შეიძლება ჩანდეს, რომ
მეგობრის გაცემა და თავისუფლება არის საუკეთესო
ვარიანტი, მაგრამ არც თუ სახარბიელოა ციხეში ათი
წლით წასვლა, რადგან არსებობს რისკი, მეორე
ტუსაღმაც გაგცეს. თანაც განმეორებადი პატიმრის
დილემის შემთხვევაში, ანუ როდესაც მეგობრებს
რამდენჯერმე აყენებენ არჩევნის წინაშე, ყველაზე
ოპტიმალური ვარიანტია, როდესაც ორივე მხარე
დუმს. განვიხილოთ ვარიანტი, როდესაც ერთი
მეგობარი მეორეს დაასმენს, მეორე კი - არა.
განმეორებადი დილემის შემთხვევაში, როდესაც
მეგობრებს არჩევნის უფლებას მისცემენ, ცხადია,
მეორე მეგობარი დაასმენს მის თანამზრახველს,
ვინაიდან წინა გამოცდილებიდან გამომდინარე,
ნდობა ექნება დაკარგული. შემდეგ შემთხვევებზეც,
როდესაც მათ დილემის წინაშე დააყენებენ, ისინი
სულ დაასმენენ ერთმანეთს და ათ-ათი წლით წავლენ
ციხეში. ასე განმეორდება იქამდე, სანამ ერთი
მათგანი არ გადაწყვეტს დუმილს და ამით მეორეს
ნდობას არ დაიმსახურებს. საბოლოოდ არც ერთი
დააბეზღებს ერთმანეთს და ისინი თითო-თითო წლით
წავლენ ციხეში. 

ამ დილემის არსი იმაში მდგომარეობს, რომ
გრძელვადიან პერსპექტივაში თანამშომლობას და
ნდობას უფრო სარგებლიანი შედეგი მოაქვს ორივე
მხარისათვის ვიდრე, ეგოისტურ თვითგადარჩენის
სურვილს. ეს უსიტყვო თანამშრომლობის კანონი
ყველგან მოქმედებს, ცხოველებშიც კი. მაგალითად
მგლები ერთიანდებიან, რათა მარტივად შეძლონ
დიდი ცხოველის მონადირება, ჩიტები ძუძუმწოვრებს
მწერებს აშორებენ და სამაგიეროდ ეს ძუძუმწოვრები
მათ არ ჭამენ,

თევზები ერთმანეთს ეხმარებიან პარაზიტებისგან
თავის დაღწევაში. ეს ყველაფერი ორივე მხარისათვის,
და რაც მთავარია, ზოგადი სარგებლის
მაქსიმიზაციისთვის ხდება. მაგალითად, თუ
დავაკვირდებით პრესტიჟულ კომპანიებს, ისინი
თითქმის არასდროს ატყუებენ მომხმარებლებს,
ვინაიდან ის შემოსავალი, რომელსაც ისინი
გრძელვადიანად  მიიღებენ სახელის შენარჩუნებით,  
აღემატება ერთჯერადი თაღლითობისგან მიღებულ
სარგებელს. საზოგადოებაში ნდობა სახელმწიფო
ინსტიტუტებისადმი განსაკუთრებით მნიშვნელოვანია,
მოქალაქეებს უნდა სჯეროდეთ, რომ სამართლიანობა
უზრუნველყოფილი იქნება სახელმწიფოს მიერ.
როდესაც ინსტიტუტებისადმი ნდობა არ არის,
ადამიანებს არ აქვთ სამართლიანობის იმედი.
შესაბამისად თავს უფლებას აძლევენ, თვითონაც
უსამართლოდ მოიქცნენ. სამართლიანობა არის საჭირო
იმისათვის, რომ შეიქმნას ჯანსაღი გარემო, სადაც
წახალისებული იქნება თანამშრომლობა საზოგადო
სარგებლის მიღების მიზნით. როდესაც  ერთი ადამიანი
თავს აძლევს უფლებას, სხვისი თავისუფლება
შეზღუდოს, ის ამკვიდრებს უნდობლობის ტენდენციას 

საზოგადოებაში. ინსტიტუტებისადმი ნდობა კი
უზრუნველყოფს საზოგადო სარგებელს.

სახელმწიფოები უამრავ ფულს ხარჯავენ
უსაფრთხოებაში, მაგალითად ატომური ბომბი ახლა 9
ქვეყანას აქვს და უმრავლესობას მხოლოდ
უსაფრთხოების მიზნით. როდესაც ერთ ქვეყანას აქვს
მსგავი ძლიერი იარაღი, მეორე ქვეყანაც იძულებულია
იქონიოს ის თავდაცვის მიზნით. სახელმწიფოების
შიში და უნდობლობა ერთმანეთისადმი ხელს უშლით
მათ თანამშრომლობაში და უფრო აღრმავებს
უფსკრულს მათ შორის. 

დღესდღეობით პუტინი არის სწორედ ის ტუსაღი,
რომელიც თამაშისა და ნდობის წესებს არღვევს,
თუმცა დასავლურმა სამყარომ იცის, რომ ერთადერთი
ლოგიკური პასუხი რუსეთის უწესობაზე არის
პროვოკაციებზე არაყოლა და ტუსაღის დილემის იმ
ხაფანგიდან თავის დაღწევა, სადაც პარტნიორები
უსასრულო უნდობლობის წრეში იმყოფებიან.
ნებისმიერ შემთხვევაში სამართლიანობისადმი
რწმენა და ერთმანეთისადმი ნდობა არის ყველაზე
სასარგებლო რამ, რითაც შეგვიძლია ყველასთვის
საუკეთესო შედეგს მივაღწიოთ.

